
Imito ûn pô l'exempio do bon Paddre Zappata,

E mentre co-a mæ predica prescrivo a continenza,

Ho di nûmerosiscimi delitti in sce-a coscienza,

Ma, se me fosse leçito e se ghe fosse a speisa

De dî, parlando a-o pubblico, due paole in mæ difeisa,

Dievo.... che l[']è veriscimo che in çerti mæ argomenti

Ho parloû senza scrupolo, co-a lingua fœûa di denti,

Servindome de termini da vero portolian,

Senza çercâ e perifrasi, ciammando ö pan, pe pan....

Ma che, pe mæ giûdizio, e me porriô sbagliâ,

Quello ö l’ea ö gergo tipico che se doveiva ûsâ;

E sempre ûsiô, se capito con di argomenti ûguali;

Se poi l'ea preferibile, sti temi, ö nö trattâli,

L'è ûn ätro pâ de maneghe.... ognûn ha a so opinion,

Son tûtte rispettabili.... ma e lascio comme son ...

E basta — Ma intendemose, che fœûa de questa chi,

N’ho inteiso mai d'inflizzive de apologie per mi....

Percöse senza illûdime, conoscio za ö verdetto

Che pœu pronunziâ a Critica pe questo volumetto...

E se per ätro, a-o pubblico licenzio e mæ poexie,

A-o rischio che më giudican pe ciarle descuxie,

L[']è che son ommo... e càrego de tante infermitæ

Che fan coscì ridicola a nostra Umanitæ...

E comme l’Ommo, in genere, necessita ch'ö falle,

Coscì, pe nö distinguime, mi asci fasso de balle!


Lûggio 1892.

